
a mOdO de intrOdución

nadie nos advierte, pero el infierno vive en nosotros bajo la forma de la indiferencia.

leila guerriero

co título de retos actuais, por un teatro inclusivo, continuamos unha liña de
investigación tomando como referencia material bibliográfico de carácter teóri-
co, así como a experiencia propia e allea na intervención socioeducativa e nas
prácticas escénicas inclusivas. 

son moi distintos os camiños nos que unha persoa chega a xuntar o interese
artístico e social, en ocasións partindo dunha vontade individual, dunha casua-
lidade ou dunha necesidade. con todo, se prestamos atención aos contextos que
xeran este diálogo entre as artes e o social, atopamos que a animación teatral “é
tan antiga como a propia humanidade se se pensa nos seus contidos e procede-
mentos” (Úcar 1999: 219).

Poñendo algún exemplo próximo, e sen ánimo de afondar, xa que desborda-
ría o contido destas páxinas, o grao en educación social brinda unha oportu-
nidade na formación e elaboración de proxectos desde as ferramentas e recursos
de interese individual. cando estes intereses son as artes escénicas, as prácticas
sociais a través das ferramentas dramáticas convértense nunha tónica ao longo
da formación e posterior praxe profesional. ese pode ser o noso caso, desenvol-
vido na Facultade de ciencias da educación do campus de Ourense. 

esta cidade, noutrora chamada a atenas de galicia, acolleu un espazo pio-
neiro no seu labor en prol do tecido asociativo e sociocultural da comunidade,
a casa da xuventude de Ourense viu medrar as compañías profesionais de tea-
tro e centos de asociacións xuvenís, deportivas e culturais. un espazo de encon-
tro e de oportunidades para a educación non formal, onde a convivencia coa
diversidade era unha realidade cotiá. un lugar onde a educación social era pro-
tagonista en todas as súas formas, e a animación sociocultural, un instrumento
para transformar a mocidade en creadores culturais proactivos. a casa da
xuventude foi “un espazo de xestión participativa único, exemplo da educación
social e animación sociocultural” (Brea 2014: 29).

Por outra banda, no eido das artes escénicas, a escola superior de arte dra-
mática de galicia conta no seu currículo desde 2012 coa materia de Pedagoxía

teatral, contemplando así no seu programa aspectos específicos da animación
teatral e da pedagoxía social. dentro das diversas tipoloxías do campo de estu-
do da educación teatral salientadas en “la construcción de la pedagogía teatral
como disciplina científica” de manuel Vieites, algunhas delas fan referencia a
aquela orientada a fomentar o desenvolvemento persoal, e está presente en pro-
gramas de educación non formal e de intervención socioeducativa atendendo
problemas de exclusión, marxinación, convivencia ou sociabilidade; tamén á
educación teatral destinada a favorecer o ocio creativo en ambientes grupais, e
os procesos formativos e propios da animación teatral vencellados a proxectos de
desenvolvemento persoal e/ou comunitario de democratización da cultura ou de
democracia cultural (Vieites 2013: 500).

a necesidade de poñer en relevancia a animación teatral como unha nova dis-
ciplina especializada é urxente. desde o eido educativo existen manuais que res-
ponden á demanda na elaboración de proxectos en infinidade de contextos.
Porén, desde os axentes da cultura precisamos reflexionar arredor da educación
social como escenario das artes escénicas. así mesmo, as responsables da peda-
goxía deben considerar o perfil especializado do profesional da animación tea-
tral e así elevar o teatral á categoría que lle corresponde, non só como recurso
ou ferramenta metodolóxica. 

segundo caride, “o papel que se lle atribúe á educación, en particular á edu-
cación social nas súas relacións coa cultura, xa sexa nunha maneira de educar en
valores (tolerancia, solidariedade etc.) ou como forma de ‘animar’ a participa-
ción das cidadás no quefacer cultural, con estratexias metodolóxicas que impul-
sen decisións e actuacións compartidas (nos movementos asociativos, organiza-
cións non gobernamentais, administracións públicas, os centros socioculturais
etc.) preséntase como unha cuestión clave” (caride 2006: 47).

cultura sOmOs tOdas. a demOcracia cOmO PuntO de
Partida

la verdadera democracia está comprometida con la belleza, y el arte verdadero
está íntimamente comprometido con la ciudadanía. 

Percy mackaye

cultura somos todas, esta idea acolledora, igualitaria e apoderadora, semella
unha utopía cando existen tantos colectivos que carecen dun sentimento de per-
tenza, de inclusión e de convivencia coa realidade, aquela que comprende a
identidade e a actividade cultural. esta crenza que lle confía a todas as persoas o
quefacer creador e protagonista é defendida por aqueles que promoven a demo-
cracia cultural, mais vexamos brevemente a que se refiren estes dous termos. 

Partindo da orixe grega da palabra democracia, esta constrúese baixo os
seguintes termos: demos, pobo e kratos, goberno, aludindo á educación en valo-
res, alén de referirse ao tipo de poder, e ao conxunto de procedementos e nor-
mas que implica. significa ademais a posesión do poder dun pobo diverso,
cunha riqueza cultural construída polas súas prácticas e características propias,
lingua, costumes e patrimonio. a democracia é a defensa das minorías, o con-
trol ao poder do estado e dos grandes mercados, a priori oposta á idea de exclu-
sión, segregación e marxinalidade, mais a interpretación actual lévanos a consi-
derar as eivas deste sistema, e os seus antagonismos. esta palabra, proposta por
laclau e mouffe, explica as relacións de subordinación xa existentes que, grazas
a un desprazamento do imaxinario democrático, son rearticuladas como rela-
cións de opresión, tamén poden xurdir antagonismos cando se cuestionan os
dereitos adquiridos (laclau e mouffe 2001: 202). lembramos a cita de alain
touraine onde afirma: “a democracia non é o triunfo dun pobo, senón a subor-
dinación das obras, das técnicas e das institucións á capacidade creadora e trans-
formadora dos individuos e das colectividades” (touraine 1993: 445).

Por outra banda, tendo en conta a complexidade do termo, o concepto de
cultura co que nos identificamos é aquel proposto polo fundador da antropolo-
xía profesional no século xix, edward tylor, que a define como “aquel todo
complexo que inclúe o coñecemento, as crenzas, a arte, a moral, o dereito, os
costumes e calquera outro hábito e capacidades adquiridas polo home en canto
membro dunha sociedade” (cf. kahn 1975: 29).

a unión destes dous conceptos dan lugar a outros, como a democratización
cultural e a democracia cultural. Faremos fincapé nesta última xa que, sendo
complementaria da democratización, desde o noso punto de vista, atende de
xeito consciente ao dereito do pobo a participar na creación cultural, e non só a
ocupar a butaca naquelas propostas ofertadas pola elite, ten un sentido político
en canto á acción e progreso se refire e oferta unha comunicación libre e aberta
ao conxunto da poboación. 

a democracia cultural para santcovsky é “aquela situación en que todos os
membros dunha sociedade participan na vida cultural, sen distinción de sexo,
idade ou condición social. en tal situación suponse que as condicións de acce-
so ao patrimonio cultural e ás actividades de creación están abertas a todas as
persoas” (santcovsky 1995: 31).

existen varias correntes que defenden o concepto do desenvolvemento cul-
tural argumentando que supera o conflitivo debate entre a democratización e a
democracia cultural, mais tamén continúan xurdindo referentes que apostan por
seguir adxectivando a democracia. democracia real, democracia radical, demo-
cracia popular, democracia de base e outros. 

O concepto de democracia sufriu unha gran transformación no século xx.
un dos sociólogos de referencia para os movementos sociais explica así a pri-
meira responsabilidade deste sistema. 

en la actualidad es imposible hablar de democracia directa, de poder popular e incluso

autogestión sin ver surgir inmediatamente de eses palabras fantasmales la figura muy

real del partido totalitario, de sus militantes autoritarios, la mediocridad arrogante de

sus jefecillos, la pesadez asfixiante de las apelaciones a la unidad del pueblo y de la

nación. la democracia, es decir, la libre elección de los gobernantes por los gobernados,

sólo puede existir si la libertad dispone de un espacio indestructible, si el campo del

poder es más limitado que el de la organización social y el de las opciones individuales

[...]. si el poder debe estar limitado, también es preciso que los actores sociales se sien-

tan responsables de su propia libertad, reconozcan el valor y los derechos de la persona

humana, no definan a los otros y a sí mismos sólo por la colectividad en que han naci-

do, o por sus intereses. no hay democracia sólida sin esa responsabilidad que los medios

educativos, en particular la familia y la escuela, pero también el peer-group hacen nacer

o desaparecer. (touraine 1993: 419)

O que propón touraine, con relación á responsabilidade do sistema para coas
persoas, transcende as nocións da democratización cultural. este concepto foi
desenvolvido, principalmente, en Francia, nun momento onde a tendencia mun-
dial poñía en valor a arte e a cultura como partes indispensables nunha sociedade,
elaborando políticas desde unha concepción patrimonial, perseguindo a difusión
cultural e garantindo o acceso do público global aos bens culturais da comunidade.
esta idea estaría separando o cultural do social, segundo ander egg, caendo no ris-
co de domesticación e de invasión cultural orixinado polo consumo indiscriminado
de cultura enlatada das industriais culturais (ander-egg 2002: 98). no presente, en
españa, esa tendencia non se respecta en absoluto, a cultura non é unha prioridade
colectiva nin aparece nas estatísticas dos problemas sociais que máis preocupan á
poboación1. a asistencia a espectáculos culturais relaciónase en gran medida co en-
tretemento e o tempo de lecer. segundo o recente estudo do ministerio de educa-
ción2, un 46,8 % da poboación acude a espectáculos culturais en directo. entre ela,
tan só un 24,5 % asistiu ao teatro no último ano, sendo unha actividade máis fre-
cuente nas mulleres, un 26,8 %, fronte ao 22 % dos homes, e na poboación máis
nova, alcanzando o seu máximo, 37,2 %, na franxa de idade de 15 a 19 anos. 

entendemos que estas cifras responden a numerosos factores: maior oferta de
servizos culturais, falta de información ou desinterese pola programación ou
incluso á necesidade de aforro. estamos nun momento onde importamos, para
poñelos de moda, termos como o nesting que definen o feito de quedar na casa
a darse un atracón de series ou binge-watching 3. nun sistema capitalista, as pro-
pias estruturas de poder difunden conceptos de normalización da pobreza, onde
o traballo é o único importante e os fogares deben seguir modelos de austerida-
de e individualismo. un sistema desacreditado que, nesta última crise, fixo ver
ás cidadás conscientes que este deseño político defende o lucro de moi poucos á
custa da inmensa maioría. nesta sociedade adormecida acordaron nos últimos
anos fortes críticas ao sistema democrático, numerosos actos de desobediencia
civil e protestas contra a xustiza patriarcal a través do movemento feminista. 

1 consulta dos barómetros do centro de investigacións sociolóxicas (cis) correspondente a decembro
de 2019.

2 https://www.culturaydeporte.gob.es/dam/jcr:7a3f47b7-2f8f-4372-bb51-71f1509299f8/encuesta-de-
habitos-y-practicas-culturales-2018-2019-principales-resultados.pdf

3 https://elpais.com/elpais/2017/03/22/buenavida/1490183687_382361.html

no artigo publicado por tommaso koch en decembro de 2018, “una década
perdida de artes escénicas”, recóllense datos moi relevantes para entender o que
supuxo o recorte continuado e o desleixo político e social pola cultura. deteñá-
monos nos datos relativos á caída do gasto das persoas en cultura, un 22 % menos
que na década anterior, e o crecemento da precarización dos empregos das empre-
sas culturais, ademais, segundo koch, o 69,5 % do teatro represéntase alí onde
vive (só) o 29 % da poboación, centralizando a programación nas grandes urbes e
privando do seu dereito a gran parte das cidadás. Outros estudos, como o recen-
temente publicado polo consello da cultura galega, a situación das traballado-
ras dos sectores audiovisual e das artes escénicas, manifestan a desigualdade, dis-
criminación e dificultades que atopan as mulleres nuns sectores con marcado
carácter patriarcal. no seguinte punto falaremos precisamente de dereitos, da lega-
lidade que rodea ao tema e que debemos ter presente cando falamos e defendemos
ese complexo binomio conformado pola cultura e a sociedade. 

carta de dereitOs

universalidad, diversidad y libertad son, en efecto, los valores que forman la columna
vertebral de los derechos culturales. 

ley foral de derechos culturales de navarra

O gran director de teatro thomas Ostermeier dicía nunha entrevista: “no soy
tan estúpido para creer que mis espectáculos pueden conseguir algún cambio
político. como mucho, es posible que animen a la gente a mirar el mundo de
forma distinta” (el País, 28/03/2018, entrevista de raquel Vidales). 

certamente, como di o director alemán, e sen menosprezar o poder que ten
a expresión artística, unha das formas máis funcionais de transformar a realida-
de das persoas é a través do ordenamento xurídico. 

en galicia temos presentes numerosas leis que fan referencia ao comentado
anteriormente. Veremos aquelas máis relevantes para entender e cuestionar o seu
cumprimento. 

a máis recente, o anteproxecto de lei de artes escénicas de galicia “nace coa
misión de ser un instrumento xurídico que permita desenvolver os mandados de

impulso, protección e difusión que garantan a creación cultural e o acceso da
cidadanía á cultura establecidos na constitución e no estatuto de autonomía
de galicia”. Foi redactada e consensuada no 2016 por 23 diversas representan-
tes das artes escénicas e levada ao Parlamento de galicia pola man do Bloque
nacionalista galego, mais aínda non obtivo a súa aprobación, nin tan sequera
o seu debate parlamentario. Propón unha organización a nivel integral de todos
os aspectos do sistema escénico.

O estatuto de autonomía de galicia, no artigo 4.2 da lei do 06 de abril de
1981, expón o seguinte: “correspóndelles ós poderes públicos de galicia pro-
move-las condicións para que a liberdade e a igualdade do individuo e dos gru-
pos en que se integran sexan reais e efectivas, remove-los atrancos que impidan
ou dificulten a súa plenitude e facilita-la participación do tódolos galegos na
vida política, económica, cultural e social”.

lei 5/2016, do 4 de maio, do patrimonio cultural de galicia, con compro-
misos importantes como aquel que sinala: “os poderes públicos galegos están
obrigados a remover os obstáculos que dificulten a participación dos individuos
e dos grupos na vida cultural galega”. 

a declaración universal da unescO do 2 de novembro de 2001 sobre
diversidade cultural alenta á levar a cabo políticas máis abertas e democráticas,
insistindo na accesibilidade para todas, e no carácter específico dos bens e servi-
zos culturais, alén de seren tratados como meras mercadorías. indican tamén
que as políticas culturais deben “xerar condicións propicias para producir e
difundir bens e servizos diversificados”. 

na constitución española de 1978, o artigo 44 salienta que “os poderes
públicos promoverán e tutelarán o acceso á cultura, á que todos teñen dereito”.

a declaración universal dos dereitos Humanos de 1948, no seu artigo 27,
nomea o dereito que “ten toda persoa a tomar parte libremente na vida cultural
da comunidade, a gozar das artes e a participar no progreso científico e nos
beneficios que del resulten”.

estas normas xurídicas obrígannos a reflexionar en que medida, e a través de
que políticas, as maiorías e as minorías teñen garantidos os seus dereitos de xeito
independente. 

a unescO propón, no seu capítulo sobre diversidade cultural, “a creación
de espazos de diálogo entre o sector público e o sector privado”. isto é de vital

importancia para incluír, ora na produción e difusión, ora na creación cultural,
a todas as persoas. un diálogo propiciado por responsables políticos con vonta-
de de cumprir a lexislación e que acolla, como no citado anteproxecto de lei das
artes escénicas a todos aqueles colectivos, institucións e creadoras. Quizais ele-
vando ao sector cultural á categoría que merece, cando as súas traballadoras
supoñen un 3,5 % do total do emprego. integrando no debate a todas aquelas
que polemicen e incluso cuestionen o marco xurídico das empresas culturais,
como as defensoras do terceiro sector4, xa que sen diversidade desaparece a
democracia á que aspiramos. 

a cidade creadOra

O estado precisa construír políticas culturais con e non para as comunidades.
laurenellen mccann

comezamos 2020 coa primeira coalición de goberno desde a segunda repúbli-
ca. cun acordo que xurdiu tras varios períodos de campañas electorais, onde o
pulo da ultradereita no noso país devolveu á palestra pública os discursos xenó-
fobos, homófobos e misóxinos. en varias comunidades, os recortes en servizos
sociais acompañaron os mínimos investimentos culturais sen ningunha refle-
xión, sen consenso cidadá e sen articulación de sentido público.

ante este panorama de incerteza e certa parálise, aparece a necesidade dunha
nova reformulación da democracia cultural en prol do consumo de bens e ser-
vizos culturais, mais fomentando tamén a creación, a produción e a difusión
cultural. as administracións e institucións non só teñen esta responsabilidade,
senón a de xerar un tecido cultural máis amplo e estable considerando a toda a
diversidade cidadá. 

a cidadanía, é unha forma de exercer a sociabilidade dunha persoa recoñe-
cendo os seus dereitos e deberes, entendéndoa como partícipe en todos os eidos,
polo tanto tamén na cultura. 

4 O terceiro fai referencia ás conclusións dun grupo de traballo do inaem arredor do réxime xurídico
das empresas culturais e os seus trazos pertinentes. 

existe unha consideración xeral da cidadanía como consumidora da cultura,
isto provoca un distanciamento xeneralizado, non sendo implicadas activas na
creación senón meras consumidoras. se mudarmos este enfoque consumista da
cultura dominante estaremos implicando a toda a sociedade, cambiando a súa
percepción e convidándoa a entender a cultura como forma de vida, expresión
e creación (zapata-Barrero 2016).

desde o noso punto de vista ten moita relación coa política de proximidade,
xa que favorece que as cidadás sexan axentes activos na construción cultural da
súa contorna. a programación de actividades culturais non só como forma de
entretemento, que tamén, mais respondendo a un criterio e obxectivos marca-
dos, establecendo unha dialéctica entre o local e o global. “un ocio baseado no
consumo controlado polas organizacións comerciais implica unha perda notable
de liberdade, de espontaneidade e de creatividade” (trilla 1987: 35).

a cidade creadora é un concepto que recolle de maneira máis ampla e diversa
a idea de cidade educativa que ten a súa orixe na polis ateniense do século V a.n.e.
Helenos que entendían que a propia cidade educaba as súas cidadás desde o nace-
mento ata a súa norte. este argumento clásico poderiamos trasladalo á actualida-
de como un modelo de participación, onde persoas, institucións e administración
públicas actúan comprometidas no seu desenvolvemento integral. existen nume-
rosas experiencias comprometidas con esta idea. sen ir máis lonxe, a cidade de
Pontevedra tomou de referencia a obra de Francesco tonuchi, a cidade dos nenos,
para alterar o seu modelo urbanístico tendo en conta a infancia. 

nesta cidade creadora, aproximándonos ao tema que nos preocupa, os tea-
tros non poden reducirse a ser meros espazos de exhibición habitados principal-
mente nas fins de semana. segundo lucina Jiménez, “a ausencia de vínculos
entre os espazos culturais e a vida urbana afecta a relación dos espectadores no
seu ámbito territorial” (Jiménez 2010: 29). O teatro debe ser “unha casa de vida
a tempo completo” así recolle Percy mackaye a concepción do edificio teatral
como espazo de conexión da cidadanía que se desenvolve de xeito integral. nós
diriamos que debemos construír o referente desde o nacemento, crear espazos
entre a escola e o fogar e transformar estes lugares en espazos de intervención
política e cultural. 



Laura Míguez Escudero

152

camiñandO cara Á igualdade nO teatrO

Porque la diferencia es la realidad de nuestro mundo. Y al enseñársela, estás equi-
pándola para sobrevivir en un mundo diverso.

chimamanda ngozi adichie 

augusto Boal definiu incluír como “dar voz”. as artes escénicas, desde o seu
poder expresivo e comunicador, promoven a emancipación e liberación das per-
soas. existen moitos camiños para chegar a esa autodeterminación individual,
mais os alicerces deben ser estables, decisivos e rotundos. as bases do sistema
deben respectar a diversidade como oportunidade e ser consecuentes coa carta
de dereitos asinada. 

apostamos por chamar a esta loita, o camiño cara á igualdade no teatro, un
termo que nos inclúe a todas as persoas, é dicir, un teatro feminista, entenden-
do este cunha gran dimensión intercultural e que atende as diferentes idades e
clases sociais que o neoliberalismo uniformiza. 

cando nos atopamos co termo teatro inclusivo este tende a perseguir os
seguintes obxectivos:

1. O teatro inclusivo achega ferramentas de comunicación para as persoas
que non teñen mecanismos ou que forman parte oprimida da sociedade. 

2. O teatro inclusivo visibiliza a diversidade da sociedade. 

3. O teatro inclusivo conciencia as persoas privilexiadas na realidade da des-
igualdade. 

4. O teatro inclusivo asume como protagonistas a todas as cidadás e temá-
ticas sen deixar á marxe, converténdose na ficción que replica o mundo
real. 

5. O teatro inclusivo deconstrúe roles heteronormativos e hexemónicos fon-
damente arraigados. 

nunha primeira fase de recoñecemento reflexionamos arredor das carencias
que ten o teatro que non é chamado teatro inclusivo. a directora e actriz, tama-
ra canosa, explicaba nunha entrevista sobre o seu último espectáculo: 

non podemos desconectar unha análise do noso teatro do noso retrato social, todas as

semanas as mulleres somos asasinadas, violadas, mutiladas, acosadas, abusadas e discri-

minadas por milleiros. O teatro ten a obriga de instigar o avance dos dereitos humanos,

e en galicia cada día hai batallas que se perden neste senso. O teatro, ou o teatro que

nos interesa, non perde de vista isto e a súa responsabilidade nesa transformación.

(canosa 2019)

Observamos aquí o teatro como elemento transformador da sociedade,
entendido como un vehículo para a práctica da democracia, da cidadanía e dos
seus dereitos fundamentais. 

a mi juicio, la política es un procedimiento de verdad, pero que se refiere a lo colectivo.

es decir, que la accio� n política hace verdad de aquello que lo colectivo es capaz. Por

ejemplo, ¿es capaz de igualdad? ¿es capaz de integrar lo que le es heterogéneo? [...] la

esencia de la política está contenida en la cuestión: ¿de qué son capaces los individuos

cuando se unen, se organizan, piensan y deciden? en el amor se trata de saber si son

capaces, de a dos, de asumir la diferencia y hacerla creadora. en la política se trata de

saber si son capaces, como número, incluso como multitud, de crear la igualdad.

(Badiou 2011: 59)

se trasladamos estas preguntas ás artes escénicas, somos quen de replicar a
diversidade? a través de que procedementos? cales son os retornos do teatro
inclusivo?

no 2005, a unescO revelou que “a inclusión é un enfoque que responde
positivamente á diversidade das persoas e ás diferencias individuais, entendendo
que a diversidade non é un problema, senón unha oportunidade para o enrique-
cemento da sociedade, a través da activa participación na vida familiar, na educa-
ción, no traballo e en xeral en todos os aspectos sociais, culturais e nas comunida-
des” (unescO 2005). a inclusión no teatro é unha responsabilidade colectiva,
non é cousa duns poucos. unha sociedade que exclúe, e nesga realidades, posúe
un patrimonio minguado, e como individuos sociais temos a responsabilidade de
coidar dos afectos. desde o noso punto de vista o chamado teatro inclusivo pre-
séntase en formatos moi variados e ten un preponderante factor contextual. 

segundo criterios de participación poderíanse establecer en futuros capítulos
taxonomías diferenciadoras das propostas de inclusión nas artes escénicas facen-
do referencia ás súas características esenciais e á súa intencionalidade. as cate-
gorías poden ser difusas e entrelazárense, mais cremos relevante analizar algúns
dos contextos onde se desenvolve o denominado teatro inclusivo, e así reflexio-
nar dunha práctica máis igualitaria da creación escénica. 

nos camiños que conducen á diversidade na actividade escénica, sería preci-
so falar dos profesionais da mediación, da intervención, da educación teatral, da
creación colectiva, da creación profesional e afeccionada dunha maneira non
enfrontada. así mesmo tamén é preciso falar de como se conforman as progra-
macións regulares nos centros de exhibición. dar visibilidade a todo tipo de cre-
adoras, e poñer en escena a diferenza, é tamén un valor artístico. 

Por outra banda, con relación ao teatro inclusivo no ámbito educativo, temos
presente a imaxe da educación teatral como ámbito da educación, en tanto que
o teatro é un vehículo para a expresión e comunicación, é un lugar de encontro
e interacción entre as persoas e favorece o benestar individual e colectivo. 

como nomeabamos ao comezo, a praxe escénica pode ter un poder libera-
dor. Os referentes, Paulo Freire e iván illich, defenden a educación como prác-
tica liberadora, que pon de manifesto a responsabilidade social e política de cada
individuo, a través da teoría e práctica e da reflexión que axuda a xerar novas
accións. mais tamén consideran a educación como un actor que subsidia a for-
mación concienciadora para a loita das clases desfavorecidas en prol de mellores
condicións e o non conformismo pola dominación radical. ambos sosteñen que
a crítica da escola forma parte dunha crítica máis ampla á civilización contem-
poránea (Barauna e motos 2009: 33).

O recoñecemento e regulamento da educación teatral debemos considerala
como un punto urxente na axenda política estatal, considerando o agravio com-
parativo respecto a outros países europeos, que contemplan no seu currículo a
materia de expresión dramática e teatral. este recoñecemento tan necesario
podemos vencellalo á diversidade na creación escénica coa formulación dos
obxectivos comúns ás disciplinas da educación teatral que propón Vieites na
publicación “después de la lOe Presente y futuro de la educación teatral en
españa en los inicios del siglo xxi”. entre eles salienta: 

descubrir, aceptar as características que definen aos demais, valorando a diversidade como

un factor positivo no desenvolvemento das sociedades; desenvolver plenamente todas as

capacidades e competencias expresivas, creativas, comunicativas e sociais; desenvolver a

autonomía persoal; estimular e enriquecer a socialización; e outros relacionados coa cre-

ación dun espazo de encontro e diálogo entre as persoas. (Vieites 2012: 2)

estes son en definitiva os obxectivos dun teatro que coidan a atención á
diversidade no eido da educación, que sería extensible a outros procesos do sis-
tema teatral. as administracións teñen que asumir as súas competencias e adqui-
riren un compromiso de cara á protección das artes escénicas e á súa creación e
difusión ao longo de todas as etapas da vida. 

como ferramentas e recursos para o teatro inclusivo, poderiamos salientar
aqueles propostos por xavier Úcar con relación aos teatros da animación teatral.
segundo o autor non existen estándares metodolóxicos para a intervención máis
alá dos principios claves definidos polo marco da democracia cultural. algúns
dos teatros propostos son: o teatro do oprimido, o teatro-acción, o teatro-fórum
ou teatro-interactivo, o teatro lexislativo, o teatro popular, o teatro imaxe, o tea-
tro da concienciación, o teatro-ritual, tradicional e indíxena, o teatro étnico e
multicultural, o teatro festa, o teatro social, o teatro deportivo, o teatro invisi-
ble, o teatro de rúa, o teatro do desenvolvemento ou para o desenvolvemento, a
escenoterapia ou drama therapy, ou teatro histórico (cf. caride e Vieites 2006).

estamos nun momento de cambio, de posta en dúbida do establecido e a
incorporación á escena profesional de persoas con diversidade funcional, meno-
res en risco de exclusión, mulleres prostituídas, terceira idade, colectivos rurais,
persoas inmigrantes e refuxiadas, e outros grupos vulnerables que chegaron para
quedar, porque doutra maneira sería entender esta chegada como un acto opor-
tunista e cruel onde o capitalismo voraz se perpetúa ofrecendo ás persoas como
mercadorías. 

mÁis cuestións

uno de los componentes indispensables: la facultad de indignación 
y el compromiso que le sigue.

stéphane Hessel

as solucións para acadar a diversidade nas artes escénicas precisan dun extenso
debate que incumbe a moitos colectivos e administracións. É prioritario practi-
car a democracia cultural, crear e conservar espazos de intervención social e cul-
tural, así como considerar a evidente relevancia da educación teatral nos seus
ámbitos formal e non formal. como apuntabamos ao comezo, esta humilde
achega non fai máis que seguir cuestionándose a necesidade dun espertar colec-
tivo. as políticas culturais obsoletas dun sistema que precariza e desmantela a
cultura non augura ningunha esperanza. mais como di nuria Varela do femi-
nismo, que é impertinente, que atenta contra o cómodo e o establecido, a arte
tamén pode resultar inoportuna, incómoda e ser quen de remover conciencias. 

Para chegar á inclusión, tivemos que superar a integración, quizais pronto
falaremos de que as artes escénicas encarnan a diversidade, ou mellor aínda, qui-
zais a convivencia estea tan normalizada que non resulte necesario falar de tea-
tro inclusivo. 

